
Dhanushkotisetubandhakshetra Mahima Varnanam

ధనుష్కోటిసేతుబన్ధక్షేత్రమహిమవర్ణనమ్  

ఈశ్వరః -
శ్రృణు  దేవి ప్రియతమే  అస్తి క్షేత్రవరం  మమ ।
సేతుబన్ధమితి  ప్రోక్తం   భువి సాక్షాద్విముక్తిదమ్ ॥ ౧॥
గన్ధమాదనసఞ్జ్ఞశ్చ   తత్రాస్తి   ధరణీధరః ।
స తు లిఙ్గమయో  దేవి నానాతీర్థమయో  హి సః ॥౨॥
బిల్వామలకహిన్తాలలోధ్రసాలవనావృతః  ।
రసాలసురసామోదచన్దనామోదమోదితః  ॥ ౩॥
అన్యశాఖిశతోపేతో నానావల్లీవిరాజితః  ।
తచ్ఛైలశిఖరే  దేవి శివలిఙ్గాకృతిస్త్వమహమ్  ॥ ౪॥
మధ్యే తచ్ఛైలశిఖరం  దృశ్యతే లవణార్ణవే  ।
దూరతో వాపి శిఖరం దృష్ట్వా  శిఖరిణోఽమ్బికే ॥ ౫॥
తత్రత్యవాతపోతేన  పాపతాపైర్విముచ్యతే  ।
నివసామి త్వయా గౌరి సదా గణవరైర్వృతః  ॥౬॥
నామ్నాఽహం భూధరే తస్మిన్గన్ధమాదన   ఈశ్వరః ।
తత్ర శైవవరా  నిత్యం నివసన్తి శుభాననే ॥ ౭॥
అగ్నిరిత్యాదిభిర్మన్త్రైః  భస్మోద్ధూలితవిగ్రహాః   ।
అనన్తరుద్రాక్షకృతకిరీటేన  విరాజితాః ॥౮॥
రుద్రాక్షహారవలయబాహుకఙ్కణభూషితాః  ।
త్రిపుణ్డ్రనిటిలాః   సర్వే తృణీకృతజగత్త్రయాః  ॥౯॥
పఞ్చాక్షరపరా నిత్యం పఞ్చాస్యధ్యానతత్పరాః ।
రుద్రాధ్యాయార్థవిజ్ఞానతజ్జపప్రవణాః      సదా ॥ ౧౦॥
శివలిఙ్గార్చనపరాస్త్రికాలం   బిల్వపత్రకైః   ।
సదాన్నపానవిముఖా శివనామైకజీవనాః  ॥ ౧౧॥

స్కన్దనన్దీశ్వరముఖామరేశ్వరగణేశ్వరాః   ।
తత్ర మాం బిల్వపత్రైశ్చ  గన్ధమాదనశఙ్కరమ్  ॥ ౧౨॥
పూజయన్తి సదా భక్త్యా విష్ణుబ్రహ్మాదయః   సురాః ।
స్తువన్తి  స్తుతిభిర్నిత్యం మాం సదా లిఙ్గరూపిణమ్  ॥ ౧౩॥
—

దేవర్షిగణేన్ద్రాః   -
సంసారదర్పోద్ధృతసర్పదష్టా  జనా న జానన్తి మహేశ్వరం త్వామ్ ।
తే వై మహాకామవిషప్రదిగ్ధా  దగ్ధా మహామృత్యుముఖాగ్నిమధ్యే ॥ ౧౪॥
సన్తప్తభ్రష్టతప్తాః    శివనతివిముఖాశ్ఛిన్నహస్తాస్త్వదర్చా -
హీనా విచ్ఛిన్నమస్తా భగవతి గిరిశే ప్రక్రమే   పఙ్గవో  యే ।

త్వన్నామోచ్చారణే యే ప్రతిదినమసకృన్మూకభావం  ప్రపన్నా -
స్త్వల్లిఙ్గేక్షావిహీనా   యమభటపటలీదణ్డఖణ్డ్యా   భవన్తి ॥ ౧౫॥

—

ఏవం స్తువన్తి  మాం తత్ర మునిదేవగణా గణాః ।
తత్ర లిఙ్గాన్యనన్తాని  సురర్షిస్థాపితాన్యుమే   ॥ ౧౬॥
తీర్థాని  చైవ  పుణ్యాని స్నాతౄణాం ముక్తిదాని హి ।
దక్షిణామ్భోనిధేః కోటిః పినాకధనుషా మయా ॥ ౧౭॥
త్రిపురాంస్తాంస్తదా   హత్వా మద్ధనుఃకోటిదేశతః  ।
దక్షిణాబ్ధౌ తదా రేఖా కృతా లీలార్థమమ్బికే  ॥ ౧౮॥
తద్ధనుష్కోటిరిత్యాఖ్యాం  గమితం తీర్థముత్తమమ్  ।
షట్షష్టికోటితీర్థాని    స్వాఘతాపనివృత్తయే ॥ ౧౯॥
తత్ర స్నాన్తి మహాదేవి తదా లవణసాగరే ।
బ్రహ్మవిష్ణ్వాదయో   దేవాః శక్రాద్యా  మరుతాం గణాః ॥౨౦॥
మునీనాం కోటయో దేవి స్నాత్వా తత్ర దివం గతాః ।
బ్రహ్మహత్యాదిపాపానాం  శోధకం తీర్థముత్తమమ్  ॥౨౧॥
మయైవం  ధనుషః కోట్యా కృతం లోకహితాయ వై ।
స్నాతానా తత్ర దేవేశి మద్జ్ఞానం  పరమం భవేత్ ॥౨౨॥

బ్రహ్మణాపి  పురా కన్యా నిర్మితాఽఽసీత్ తిలోత్తమా ।
తాం తదా చకమే కామాత్ తయా స మిథునం గతః ॥౨౩॥
తదా పాపనివృత్త్యర్థం  స్నాత్వా తత్ర మహోదధౌ ।
దృష్ట్వాఽభిపూజ్య  మాం బిల్వైస్తతః   శుద్ధశ్చతుర్ముఖః  ॥౨౪॥
ఈశానోఽపి పురా గౌరి హృత్వా బ్రహ్మశిరస్తదా  ।
మమ నిన్దాకరం  క్రోధాద్బ్రహ్మహత్యా (?)మవాప సః ॥౨౫॥
స చాపి ధనుషః కోటౌ స్నాత్వా పూతశ్చ కిల్బిషాత్ ।
శక్రోఽహత్యాం  పురా గత్వా స్నాత్వా పాపైర్విమోచితః  ॥౨౬॥
అగ్నిశ్చ సర్వభక్షోత్థపాపైః   స్నాత్వా విమోచితః ।
వరుణోఽపి మహారోగపీడితో మునిశాపతః ॥౨౭॥
స్నాత్వాత్ర ధనుషః కోటౌ రోగాన్ముక్తోఽభవచ్ఛివే ।
దక్షశప్తన్ద్రమాపి  స్నాత్వా పాపైర్విమోచితః  ॥౨౮॥
॥ ఇతి శివరహస్యాన్తర్గతే  శివగౌరీసంవాదే ధనుష్కోటిక్షేత్రమహిమవర్ణనం   సమ్పూర్ణమ్  ॥
-॥ శ్రీశివరహస్యమ్  । భర్గాఖ్యః  పఞ్చమాంశః । అధ్యాయః ౨౮॥
- .. shrIshivarahasyam . bhargAkhyaH panchamAMshaH . adhyAyaH 28..

Notes:

Shiva describes the merits of worshipping the Shiva Linga at Mount Gandhamadana, and

bathing at Setubandha Dhanushkoti Kshetra.

The shloka numbers have been maintained per the source text.

